
	1. Պաշտպանության նախարարություն
	06.02.2024

	
	N ՊՆ/510/1146-2024

	Դիտողություններ և առաջարկություններ չկան:
	

	2. Ներքին գործերի նախարարություն
	14.02.2024

	
	N 43/6/20052-24

	1. Առաջարկվում է նախագծի N 3 հավելվածի «Թեստավորման անցկացումը և արդյունքների ամփոփումը» գլխի 32-րդ կետում (խմբագրված կարգում 29-րդ կետ) լրացնել նոր ենթակետ, որով կնախատեսվի նաև ՀՀ քրեակատարողական օրենսգիրքը, քանի որ Պրոբացիայի ծառայողները, մեր դիտարկմամբ, պետք է տիրապետեն նաև իրենց գործունեությանն առնչվող՝ ՀՀ քրեակատարողական օրենսգրքում ամրագրված դրույթներին։
	Ընդունվել է: Նախագծում կատարվել է համապատասխան փոփոխություն:

	2. Նախագիծն անհրաժեշտ է համապատասխանացնել «Նորմատիվ իրավական ակտերի մասին» օրենքի 14-րդ հոդվածով սահմանված իրավական տեխնիկայի կանոններին։
	Ընդունվել է: Կատարվել է համապատասխան փոփոխություն: 

	3. Աշխատանքի և սոցիալական հարցերի նախարարություն
	15.02.2024

	
	N ՆՄ/ԳԽ-2/5249-2024

	1. Նախագծի հավելվածով սահմանվող կարգի 18-րդ կետի 6-րդ ենթակետում (խմբագրված կարգում 16-րդ կետի 6-րդ ենթակետ) և Ձև N 1-ում առաջարկում եմ հստակեցնել «փորձառություն» եզրույթը, քանի որ «Պրոբացիայի ծառայության մասին» օրենքում նման եզրույթ սահմանված չէ:
	Ընդունվել է: Դրույթը հստակեցվել է: 

	2. Ձև N 2-ում «աշխատակից» բառն առաջարկում եմ փոխարինել «աշխատող» բառով:
	Ընդունվել է: Նախագծում կատարվել է համապատասխան փոփոխություն:

	4. Ֆինանսների նախարարություն
	16.02.2024

	
	N 01/11-1/3175-2024

	1. Նախագծի 1-ին կետի 3-րդ ենթակետով հաստատվող կարգի (այսուհետ՝ Կարգ) 
5-րդ կետում (խմբագրված կարգում 8-րդ կետ) հղում է կատարված «Պրոբացիայի ծառայության մասին» օրենքի 15-րդ հոդվածին, սակայն նշված հոդվածը վերաբերում է ոչ թե մրցույթի մասնակիցների պահանջներին, այլ պրոբացիայի ծառայությունում պաշտոն զբաղեցնելու համար անցկացվող մրցույթին: Հետևաբար, անհրաժեշտ է խմբագրել կատարված հղումը:
	Ընդունվել է: Նախագծում կատարվել է համապատասխան փոփոխություն:

	2. Կարգի 38-րդ կետի 5-րդ ենթակետի (խմբագրված կարգում 35-րդ կետի 4-րդ ենթակետ) համաձայն՝ թեստավորման մասնակիցներին արգելվում է առանց թույլտվության դուրս գալ քննասենյակից՝ մինչ թեստային առաջադրանքների կատարումն իր կողմից ավարտելը: Առաջարկում ենք խմբագրել նշված կետը՝ նախատեսելով, որ թեստավորման ընթացքում թեստավորման մասնակիցը կարող է դուրս գալ քննասենյակից միայն անհրաժեշտության դեպքում`Հանձնաժողովի թույլտվությամբ՝ Հանձնաժողովի անդամներից որևէ մեկի ուղեկցությամբ:
	Ընդունվել է: Նախագիծը լրացվել է անհրաժեշտության դեպքում սենյակից դուրս գալու վերաբերյալ դրույթով (խմբագրված կարգում 36-րդ կետ):

	3. Կարգի 62-րդ կետի (խմբագրված կարգում 61-րդ կետ) համաձայն՝ պատասխանատու ստորաբաժանման կողմից նախօրոք կազմվում են հարցատոմսեր` առնվազն մասնակիցների թվի կրկնապատիկի հաշվարկով: Անհրաժեշտ է հստակեցնել, թե ինչպես են կազմվում հարցատոմսերը (օրինակ՝ համակարգչում նախօրոք զետեղված հարցերից պատահական ընտրությամբ):
	Ընդունվել է: Նախագծում կատարվել է համապատասխան փոփոխություն: 

	5. Քաղաքացիական ծառայության գրասենյակ
	15.02.2024

	
	N 42/44.6/5795-2024

	1. Նախագծի 9-րդ կետի (խմբագրված կարգում 13-րդ կետ) համաձայն՝ Ծառայությունում թափուր պաշտոն առաջանալու դեպքում Ծառայության կենտրոնական մարմնի անձնակազմի կառավարման բաժինը տվյալ պաշտոնը զբաղեցնելու համար մրցույթ անցկացնելու մասին հայտարարություն է հրապարակում: 
Վերոգրյալի կապակցությամբ առաջարկում ենք Նախագծում չկիրառել կոնկրետ ստորաբաժանման անվանումը՝ հաշվի առնելով, որ հետագայում տվյալ կառուցվածքային ստորաբաժանման անվան փոփոխությունը կամ կառուցվածքային փոփոխությունը հանգեցնելու է Կառավարության հիշյալ որոշման փոփոխությանը: Տվյալ դեպքում առաջարկում ենք Նախագծի կարգավորումները պայմանավորել համալրման գործընթացի գործառույթներով:
	Ընդունվել է: Նախագծում կատարվել է համապատասխան փոփոխություն:


	2. Նախագծի 10-րդ կետի 4-րդ ենթակետի (խմբագրված կարգում 14-րդ կետի 5-րդ ենթակետ) համաձայն` փաստաթղթերի ներկայացման վերջնաժամկետը հայտարարության հրապարակմանը հաջորդող 7-րդ օրն է։ «Նորմատիվ իրավական ակտերի մասին» օրենքի 21-րդ հոդվածի 6-րդ մասի համաձայն՝ եթե իրավական ակտով սահմանված ժամկետի հաշվարկը կատարվում է ոչ թե ըստ օրացուցային օրերի, այլ աշխատանքային օրերով, ապա դա պետք է հատուկ նշվի: Նախագծում չկա որևէ նշում աշխատանքային օրերով վերջնաժամկետի հաշվարկի վերաբերյալ, մինչդեռ թղթային եղանակով փաստաթղթերը ներկայացվելու դեպքում հիմք է ընդունվում աշխատանքային օրվա ավարտը՝ ժամը 18:00-ն: Վերոգրյալի կապակցությամբ առաջարկում ենք հստակեցնել համապատասխան կարգավորումը:
	Ընդունվել է: Նախագծում կատարվել է համապատասխան փոփոխություն:


	3. Նախագծի 10-րդ կետի 6-րդ ենթակետի (խմբագրված կարգում 14-րդ կետի 7-րդ ենթակետ)  համաձայն՝ հայտարարությունը, ի թիվս այլի, ներառում է մրցույթի թեստավորման փուլի անցկացման ամսաթիվը, ժամը և վայրը։
Այս կապակցությամբ հարկ է նկատի ունենալ, որ Նախագծի 6-րդ կետի համաձայն՝ մրցույթը անցկացվում է երկու փուլով` թեստավորման և հարցազրույցի, հետևաբար հայտարարության մեջ անհրաժեշտ է ներառել մրցույթի, այդ թվում՝ երկու փուլերի անցկացման ժամի, վայրի, օրվա վերաբերյալ ամբողջական տեղեկատվություն: Ելնելով վերոգրյալից՝ անհրաժեշտ է Նախագծի 10-րդ կետի 6-րդ ենթակետից հանել «թեստավորման փուլի» բառերը:
	Ընդունվել է: Նախագծում կատարվել է համապատասխան փոփոխություն:


	4. Նախագծային կարգավորումների միջև տրամաբանական կապը և հաջորդականությունը ապահովելու համար առաջարկում ենք Նախագծի 13-րդ, 14-րդ, 15-րդ և 16-րդ կետերը շարադրել Նախագծի 3-րդ կետից հետո:
	Ընդունվել է: Տրամաբանական կապն ապահովելու համար Նախագծի 13-րդ կետը (խմբագրված կարգում 4-րդ կետ)  շարադրվել է 3-րդ կետից հետո, 14-րդ, և 15-րդ կետերը (խմբագրված կարգում համապատասխանաբար 6-րդ և 7-րդ կետեր)՝ 4-րդ, իսկ 16-րդ կետը (խմբագրված կարգում 9-րդ կետ)՝ 5-րդ:

	5. Նախագծի 16-րդ կետում (խմբագրված կարգում 8-9-րդ կետ) և Նախագծում ընդհանրապես կիրառվող «Օրենք» հասկացությունն առաջարկում ենք հստակացնել։ Իրավական որոշակիության սկզբունքի պահանջներից ելնելով՝ առաջարկում ենք նաև երկրորդ նախադասության մեջ ժամկետ նախատեսել, օրինակ՝ սահմանել, որ երեք անգամ անընդմեջ հայտարարվելու և չհամալրվելու դեպքում վերանայվում են պաշտոնի անձնագրի պահանջները՝ բացառելով նաև Նախագծում «կարող է» ձևակերպման ամրագրումը՝ գործնականում նորմի հայեցողական կիրառումից խուսափելու նպատակով:
	Ընդունվել է: Նախագծում կատարվել է համապատասխան փոփոխություն:

	6. Նախագծի 18-րդ կետում (խմբագրված կարգում 16-րդ կետի 6-րդ ենթակետ)  թվարկված փաստաթղթերի ցանկում առաջարկում ենք հստակեցնել, թե «օրենսդրությամբ սահմանված փորձառությունը» ինչ փաստաթուղթ է ենթադրում։
	Ընդունվել է: Դրույթը հստակեցվել է: 

	7. Նախագծի 29-32-րդ կետերով առաջարկվող կարգավորումները դուրս են Նախագծի կարգավորման առարկայի շրջանակներից, քանի որ «Պրոբացիայի ծառայության մասին» օրենքի 15-րդ հոդվածը Կառավարությանը լիազորել է սահմանելու մրցույթի անցկացման կարգը, մինչդեռ Նախագծի 29-32-րդ կետերով սահմանվում են թեստային առաջադրանքներին կամ թեստերի կազմմանը ներկայացվող պահանջներ:
Հաշվի առնելով «Նորմատիվ իրավական ակտերի մասին» օրենքի 9-րդ հոդվածի 1-ին մասի պահանջը՝ անհրաժեշտ է Նախագծից հանել 29-32-րդ կետերով առաջարկվող իրավական կարգավորումները: 
	Ընդունվել է: Նախագծում կատարվել է համապատասխան փոփոխություն:

	8. Նախագծի 34-րդ կետում (խմբագրված կարգում 31-րդ կետ)  «քննությունն» բառն առաջարկում ենք փոխել «թեստավորումն» բառով։
	Ընդունվել է: Նախագծում կատարվել է համապատասխան փոփոխություն:

	9. Թեստավորման փուլում գաղտնիությունն ապահովելու նպատակով առաջարկում ենք Նախագծում ամրագրել իրավական դրույթ, համաձայն որի՝ թեստավորման փուլն անցկացվում է թեստավորման մասնակիցների համար կոդերի կիրառմամբ:
	Ընդունվել է: Նախագծում կատարվել է համապատասխան փոփոխություն (խմբագրված կարգում 30-րդ կետ): 

	10. Նախագծային կարգավորումների միջև տրամաբանական կապը և հաջորդականությունը ապահովելու համար առաջարկում ենք Նախագծի 43-րդ կետը (խմբագրված կարգում 43-րդ կետ)  շարադրել 46-րդ կետից (խմբագրված կարգում 42-րդ կետ) հետո, իսկ 44-րդ կետը (խմբագրված կարգում 45-րդ կետ) 47-րդ կետից (խմբագրված կարգում 44-րդ կետ) հետո։ Միաժամանակ 43-րդ կետում (խմբագրված կարգում 43-րդ կետ) «Թեստավորման պատասխանատուն» բառերից առաջ լրացնել «Թեստավորման ավարտից հետո» բառերով։
	Ընդունվել է: Նախագծում կատարվել են համապատասխան փոփոխություններ:

	11. Նախագծի 51-րդ և 52-րդ կետերով (խմբագրված կարգում 50-րդ և 52-րդ կետեր) կարգավորվող իրավահարաբերությունների ժամկետներն առաջարկում ենք վերանայել։ 51-րդ կետի (խմբագրված կարգում 50-րդ կետ) համաձայն՝ մասնակիցները թեստավորման արդյունքները կարող են գրավոր բողոքարկել Ծառայության պետին՝ 3 աշխատանքային օրվա ընթացքում: 52-րդ կետի (խմբագրված կարգում 52-րդ կետ) համաձայն՝ հարցազրույցն անցկացվում է ոչ ուշ, քան մրցույթի թեստավորման օրվան հաջորդող երկրորդ աշխատանքային օրը։ Հարց է առաջանում․ եթե մասնակիցը թեստավորման արդյունքները բողոքարկել է հարցազրույցի ավարտից հետո՝ հարցազրույցի օրը (երկրորդ աշխատանքային օրը) կամ երրորդ աշխատանքային օրը, ապա բողոքարկման արդյունքում ինչպես կարող է ընդունվել որոշում մրցույթի թեստավորման արդյունքները փոփոխելու և (կամ) մասնակցին` թեստավորումն անցած համարելու մասին։ Նախագծի 52-րդ կետի (խմբագրված կարգում 52-րդ կետ) համաձայն՝ Թեստավորման արդյունքները բողոքարկվելու դեպքում հարցազրույցն անցկացվում է ներկայացված բողոքների վերաբերյալ համապատասխան որոշում կայացվելուց հետո ոչ ուշ, քան երկրորդ աշխատանքային օրը։
Իրավական որոշակիության սահմանադրական սկզբունքի պահանջներից ելնելով՝ անհրաժեշտ է Նախագծի 52-րդ կետում (խմբագրված կարգում 52-րդ կետ) սահմանել նաև բողոքների վերաբերյալ համապատասխան որոշում կայացնելու ժամկետ՝ ապահովելով իրավական նորմ կանխատեսելիությունը, որոշակիությունը և հստակությունը և հաշվի առնելով այն հանգամանքը, որ համապատասխան որոշման կայացման օրվա հետ է կապված հարցազրույցի անցկացման օրը:
	Ընդունվել է: 
Նախագծում կատարվել են համապատասխան փոփոխություններ:

	12. Նախագծի 56-րդ կետի 4-րդ ենթակետի (խմբագրված կարգում 56-րդ կետ) համաձայն՝ հարցազրույցի հանձնաժողովի կազմում ընդգրկվում են նաև տվյալ պաշտոնի համար անհրաժեշտ մասնագիտական գիտելիքների մակարդակն ստուգելու կարողություններ ունեցող այլ անձինք։
Այս կապակցությամբ հայտնում ենք, որ Նախագծով առաջարկվող կարգավորումը խնդրահարույց է իրավական որոշակիության սահմանադրական սկզբունքի համատեքստում, քանի որ նախագծային կարգավորումներից պարզ չէ «այլ անձինք» ձևակերպման իրավական շրջանակը, մինչդեռ իրավական որոշակիության սահմանադրական սկզբունքի համաձայն՝ հիմնական իրավունքները և ազատությունները սահմանափակելիս օրենքները պետք է սահմանեն այդ սահմանափակումների հիմքերը և ծավալը, լինեն բավարար չափով որոշակի, որպեսզի այդ իրավունքների և ազատությունների կրողները և հասցեատերերն ի վիճակի լինեն դրսևորելու համապատասխան վարքագիծ:
Հաշվի առնելով վերոգրյալը՝ անհրաժեշտ է Նախագծով սահմանել «այլ անձանց» իրավական շրջանակը, 
որպիսի պարագայում հարցազրույցի հանձնաժողովի նախագահի թույլտվությամբ այդ անձինք կարող են մասնակցել մրցույթի հարցազրույցի փուլին:
	Ընդունվել է: Նախագծում կատարվել են համապատասխան փոփոխություններ:

	13. Նախագծի 57-րդ կետում (խմբագրված կարգում 57-րդ կետի 4-րդ ենթակետ) հանձնաժողովի կողմից իրականացվող գործողությունների շարքում չկա որևէ կարգավորում հանձնաժողովի կողմից եզրակացություն ներկայացնելու մասին, մինչդեռ 73-րդ կետի (խմբագրված կարգում 74-րդ կետ) համաձայն՝ հանձնաժողովը հարցազրույցի փուլի ավարտից հետո ամփոփում է արդյունքները և Ծառայության պետին ներկայացնում եզրակացություն:
	Ընդունվել է: Նախագծի 57-րդ կետի 4-րդ ենթակետում տեխնիկական վրիպակի արդյունքում արձանագրություն է նշվել, այն ինչ, ենթակետի տրամաբանությունից ակնհայտ է, որ դրույթը վերաբերում է եզրակացությանը:

	14. Նախագծի 58-րդ կետի (խմբագրված կարգում հանվել է) համաձայն՝ hանձնաժողովն իր լիազորություններն իրականացնում է հանձնաժողովի կազմը հաստատվելու պահից և դադարեցնում գործունեությունը` հարցազրույցի մասնակիցներին հարցազրույցի արդյունքների մասին տեղեկացնելուց հետո: Նշված իրավակարգավորումից պարզ չէ, թե հանձնաժողովի կազմը հաստատվելու պահից հանձնաժողովն ինչ լիազորություններ է իրականացնում, այն դեպքում, երբ հանձնաժողովը ձևավորվում է մրցույթն անցկացնելուց առնվազն 24 ժամ առաջ։
	Ընդունվել է: Նախագծի սույն կարգավորումը հանվել է՝ հաշվի առնելով Նախագծի 57-րդ կետով սահմանված լիազորությունները:

	15. Նախագծի 60-րդ կետի (խմբագրված կարգում 59-րդ կետ) համաձայն՝ հարցազրույցն անցկացվում է հարցարան ձևաչափով, այն է՝ կոնկրետ հարցերի միջոցով մասնակցի գիտելիքների, ունակությունների, հմտությունների և վարքագծի գնահատմամբ։ Դրան զուգահեռ Նախագծի 62-րդ և 63-րդ կետերում (խմբագրված կարգում 61-րդ և 62-րդ կետ) նախատեսված են կարգավորումներ հարցազրույցը հարցատոմսերով անցկացնելու, հարցատոմսերի քանակի, դրանցում ներառված հարցերի քանակի մասին։ Միաժամանակ, Նախագծում չկա որևէ կարգավորում հարցատոմսում ընդգրկված հարցերի բովանդակության մասին։ Այդ կապակցությամբ հարկ է նշել, որ անհրաժեշտ է հստակեցնել հարցատոմսում ընդգրկված հարցերի բովանդակությունը, հաշվի առնելով նաև այն հանգամանքը, որ մասնակցի գիտելիքները, ունակությունները, հմտությունները և վարքագիծը գնահատվում են ընդամենը 3 հարցից կազմված հարցատոմսի միջոցով։
	Ընդունվել է: Նախագծում կատարվել է համապատասխան փոփոխություն:

	16. Մի դեպքում՝ Նախագծի 69-րդ կետի (խմբագրված կարգում 70-րդ կետ) համաձայն՝ հարցազրույցի փուլի հաղթող են ճանաչվում այն մասնակիցները, որոնք քվեարկությունից հետո հավաքել են մրցութային հանձնաժողովի քվեարկությանը մասնակցած անդամների կեսից ավելի կողմ ձայները, մյուս դեպքում՝ Նախագծի 76-րդ կետի (խմբագրված կարգում 77-րդ կետ) համաձայն՝ հանձնաժողովի եզրակացությունը ստանալուց հետո՝ 3 աշխատանքային օրվա ընթացքում Ծառայության պետը հարցազրույցի փուլը հաղթահարած մասնակցին նշանակում է համապատասխան պաշտոնում։ 
Այս կապակցությամբ, եթե հարցազրույցի փուլին մասնակցում են մեկից ավելի մասնակիցներ և հավաքում են մրցութային հանձնաժողովի քվեարկությանը մասնակցած անդամների կեսից ավելի և միաժամանակ, հավասար թվով կողմ ձայներ, ապա կարգավորման կարիք ունի այն հարցը, թե ինչպես է որոշվում հարցազրույցի փուլը հաղթահարած այն մասնակիցը, ում Ծառայության պետը նշանակում է համապատասխան պաշտոնում։
	Ընդունվել է: Դրույթը հստակեցվել է:

	17. Նախագծի 15-րդ կետի (խմբագրված կարգում 7-րդ կետ) համաձայն՝ եթե մրցույթի մասնակիցը հաղթահարել է հարցազրույցի փուլը և պաշտոնի նշանակման համար դիմում չի ներկայացրել, ապա անցկացվում է արտաքին մրցույթ: Հաշվի առնելով վերոգրյալը՝ անհրաժեշտ է Նախագծի 76-րդ կետում (խմբագրված կարգում 77-րդ կետ) ամրագրել նաև հարցազրույցի փուլը հաղթահարած մասնակցի կողմից դիմում ներկայացնելու իրավական հնարավորությունը:
	Ընդունվել է: Նախագիծը լրացվել է հարցազրույցի փուլը հաղթահարած մասնակցի կողմից դիմում ներկայացնելու վերաբերյալ դրույթով (խմբագրված կարգում 76-րդ կետ):

	6. Վարչապետի աշխատակազմի պետաիրավական վարչություն
	29.02.2024

	
	N 02/09.10/10512-2024

	1. Նախագծի հավելվածի 74-րդ կետով (խմբագրված կարգում 73-րդ կետ) սահմանվում է, որ հարցազրույցի արդյունքների բողոքարկումը կատարվում է կարգի 52-րդ կետով (խմբագրված կարգում 50-րդ կետ) սահմանված կարգով։ Միաժամանակ, սահմանվում է, որ հանձնաժողովը հարցազրույցի փուլի ավարտից հետո ամփոփում է արդյունքները և Պրոբացիայի ծառայության պետին ներկայացնում եզրակացություն հարցազրույցի մասնակիցների վերաբերյալ՝ նշելով հարցազրույցի փուլը հաղթահարած միակ մասնակցին, որից հետո 3 աշխատանքային օրվա ընթացքում Պրոբացիայի ծառայության պետը հարցազրույցի փուլը հաղթահարած մասնակցին նշանակում է համապատասխան պաշտոնում: Մինչդեռ, պարզաբանման կարիք ունի այն, թե արդյոք Պրոբացիայի ծառայության պետը կաշկանդված է լինելու հանձնաժողովի եզրակացության հիման վրա հաղթած մասնակցին համապատասխան պաշտոնում նշանակելու հարցում, թե ոչ:  Բացի այդ, խնդրահարույց է, ըստ էության, հանձնաժողովի կողմից ամփոփված միջանկյալ փուլի արդյունքների բողոքարկումն այն պարագայում, երբ առկա է թեստավորման և հարցազրույցի արդյունքների հիման վրա Պրոբացիայի ծառայության պետի կողմից մասնակիցներին համապատասխան պաշտոնում նշանակելու կառուցակարգ:
	Ընդունվել է: Պրոբացիայի ծառայության պետը կաշկանդված է լինելու հանձնաժողովի եզրակացության հիման վրա հաղթած մասնակցին համապատասխան պաշտոնում նշանակելու հարցում, քանի որ նորմի կարգավորումը կրում է իմպերատիվ բնույթ: Նախագիծը լրացվել է Պրոբացիայի ծառայության պետի կողմից մցույթի փուլը հաղթած միակ մասնակցին համապատասխան պաշտոնում նշանակելու վերաբերյալ որոշման բողոքարկման վերաբերյալ դրույթով:

	7. Վարչապետի աշխատակազմի կադրերի և անձնակազմի կառավարման վարչություն
	29.02.2024

	
	N 02/09.10/10512-2024

	1.	Նախագծով սահմանվող հավելվածի (այսուհետ՝ Հավելված) 5-րդ կետի համաձայն՝ ներքին մրցույթին կարող են մասնակցել Ծառայությունում աշխատող ինչպես հանրային ծառայողները, այնպես էլ Պրոբացիայի ծառայության և քաղաքացիական ծառայության կադրերի ռեզերվում գրանցված ծառայողները, որոնք բավարարում են համալրման ենթակա թափուր պաշտոնի անձնագրի պահանջներին: Վերոնշյալի կապակցությամբ հարկ է նկատել, որ «Հանրային ծառայության մասին» օրենքի 3-րդ հոդվածի 6-րդ մասի համաձայն՝ հանրային ծառայության պաշտոն զբաղեցնող կամ օրենքով սահմանված դեպքերում և կարգով պետական կամ համայնքային ծառայության կադրերի համապատասխան ռեզերվում գտնվող անձը համարվում է հանրային ծառայող: Հետևաբար, նման կարգավորում նախատեսելու անհրաժեշտությունը բացակայում է:
	Ընդունվել է: Նախագծում կատարվել է համապատասխան փոփոխություն:

	2. Հավելվածի 7-րդ կետով նախատեսվում է, որ նշված կետով նախատեսված դեպքերում ներքին մրցույթի արդյունքում համապատասխան թափուր պաշտոնը չհամալրվելու պարագայում անցկացվում է արտաքին մրցույթ, սակայն սահմանված չէ, թե ինչ ժամկետում է հայտարարվում արտաքին մրցույթը:
	Ընդունվել է: Դրույթը հստակեցվել է:

	3. Առաջարկում ենք Հավելվածի 19-րդ կետով նախատեսված եզրակացության և որոշման ընդունման համար նախատեսել ժամկետներ:
	Ընդունվել է: Դրույթը հստակեցվել է:

	4. Հավելվածի 21-րդ կետի համաձայն՝ պատասխանատու ստորաբաժանումը ոչ ուշ, քան փաստաթղթերի ներկայացման վերջնաժամկետին հաջորդող երկու աշխատանքային օրվա ընթացքում այդ մասին էլեկտրոնային եղանակով, իսկ դրա անհնարինության դեպքում՝ փոստային եղանակով կամ առձեռն տեղեկացնում է դիմող քաղաքացուն՝ հնարավորություն ընձեռելով նրան համալրելու անհրաժեշտ փաստաթղթերը և (կամ) շտկելու առկա ձևական սխալները, իսկ 22-րդ կետի համաձայն՝ դիմումն ուղղելու (շտկելու) և (կամ) պահանջվող փաստաթղթերը համալրելու անհրաժեշտության մասին ծանուցումը ստանալուց հետո երկու աշխատանքային օրվա ընթացքում, քաղաքացին իրավունք ունի դրանք կրկին ներկայացնելու: Այս առումով հարկ է նկատել, որ պրակտիկայում հնարավոր է իրավիճակ, երբ քաղաքացին փոստային եղանակով ծանուցումը ստանա, օրինակ, մրցույթի օրվան նախորդող օրը, ինչը խնդրահարույց է ինչպես քաղաքացու երկու աշխատանքային օրվա ընթացքում համապատասխան փաստաթղթերը կրկին ուղարկելու իրավունքի իրացման, այնպես էլ մրցույթն անցկացնելու ժամկետի տեսանկյունից:
	Չի ընդունվել: Պրակտիկայում նման դեպքեր բացառվում են, քանի որ նորմի իրացման համար ամրագրված է 3 եղանակով ծանուցման հնարավորություն:

	5. Հավելվածի 37-րդ կետի (խմբագրված կարգում 35-րդ կետ) 2-րդ ենթակետի (խմբագրված կարգում հանվել է) համաձայն՝ թեստավորման մասնակիցներին արգելվում է օգտագործել մեկնաբանության գրքեր, դասագրքեր, ուսումնական ձեռնարկներ, նախապես կազմված գրառումներ կամ այլ նյութեր, այդ թվում՝ այդպիսի տեղեկություններ պարունակող կամ տրամադրող ձայնային կամ այլ տեխնիկական միջոցներ կամ սարքավորումներ։ Վերոնշյալի կապակցությամբ հարկ է նկատել, որ պարզ չէ, թե մասնակիցը ինչպես է օգտագործելու նշված նյութերը՝ հաշվի առնելով այն հանգամանքը, որ նույն կետի 1-ին ենթակետով արգելվում է թետավորման սենյակ որևէ նյութ, թուղթ … տանելը։
	Ընդունվել է: Դրույթը հստակեցվել է:

	6. Տերմինաբանական միասնականությունն ապահովելու համար առաջարկում ենք Հավելվածի 37-րդ կետի 5-րդ ենթակետի (խմբագրված կարգում 35-րդ կետի 4-րդ ենթակետ) և 38-րդ կետի (խմբագրված կարգում 36-րդ կետ) «քննասենյակ» բառը փոխարինել «թեստավորման սենյակ» բառով։
	Ընդունվել է: Նախագծում կատարվել են համապատասխան փոփոխություններ:

	7. Առաջարկում ենք նախատեսել իրավակարգավորումներ այն մասին, թե ինչ ժամկետում և ինչպես է բողոքարկող մասնակիցը տեղեկացվելու Հավելվածի 52-րդ կետով (խմբագրված կարգում 50-րդ կետ) սահմանված բողոքակման արդյունքում ընդունվող որոշման մասին։
	Ընդունվել է: Դրույթը հստակեցվել է:

	8. Հաշվի առնելով այն հանգամանքը, որ հանրային ծառայության առանձին տեսակներում ծառայության անցնելը մրցութային հիմունքներով կազմակերպելն ունի հստակ նպատակ՝ ապավովել ընդհանուր հիմունքներով հանրային ծառայության անցնելու սահմանադրական իրավունքի իրացումը, ինչն իր մեջ ներառում է նաև թափանցիկություն և հրապարակայնություն ապահովող մեխանիզմների և ընթացակարգերի առկայություն, առաջարկում ենք թեստավորման անցկացման պրոցեսում նախատեսել այդպիսի ընթացակարգեր:
	Ընդունվել է: Նախագծում կատարվել է համապատասխան փոփոխություն:

	8. Քաղաքացիական ծառայության գրասենյակ

	1. Նախագծով սահմանվող հավելվածի 9-րդ կետի երկրորդ նախադասության համաձայն՝ միևնույն թափուր հաստիքի համալրման նպատակով մրցույթը երեք անգամից ավելի չհամալրվելու դեպքում կարող են վերանայվել համապատասխան պաշտոնի անձնագրով սահմանված պահանջները:
Իրավական որոշակիության սահմանադրական սկզբունքի պահանջներից ելնելով՝ առաջարկում ենք Նախագծի 9-րդ կետի երկրորդ նախադասության մեջ հստակեցնել «երեք անգամից ավելի» ձևակերպումը, օրինակ՝ սահմանել, որ երեք անգամ անընդմեջ հայտարարվելու և չհամալրվելու դեպքում վերանայվում են պաշտոնի անձնագրի պահանջները՝ բացառելով նաև Նախագծում «կարող է» ձևակերպման ամրագրումը՝ գործնականում նորմի հայեցողական կիրառումից խուսափելու համար:
	Ընդունվել է: Նախագծում կատարվել է համապատասխան փոփոխություն:

	2. Նախագծով սահմանվող հավելվածի 28-31-րդ կետերով առաջարկվող կարգավորումները դուրս են Նախագծի կարգավորման առարկայի շրջանակներից, քանի որ «Պրոբացիայի ծառայության մասին» օրենքի 15-րդ հոդվածը Կառավարությանը լիազորել է սահմանելու մրցույթի անցկացման կարգը, մինչդեռ Նախագծի 28-31-րդ կետերով սահմանվում են  թեստային առաջադրանքներին կամ թեստերի կազմմանը ներկայացվող պահանջներ:
Համաձայն Նախագծին կից ներկայացված ամփոփաթերթի՝ որևէ այլ լիազորող նորմ առկա չէ, որով հնարավոր կլիներ սահմանել թեստային առաջադրանքներին կամ թեստերի կազմմանը ներկայացվող պահանջներ: Հենց այդ հանգամանքով է պայմանավորված առաջարկվող իրավական կարգավորումների սահմանման անհրաժեշտությունը։
Այս կապակցությամբ հարկ է նկատի ունենալ «Նորմատիվ իրավական ակտերի մասին» օրենքի 9-րդ հոդվածի 1-ին մասով սահմանված իրավանորմի պահանջը, որի համաձայն՝ նորմատիվ իրավական ակտի կարգավորումը չպետք է դուրս գա իր առարկայի շրջանակներից: 
Հաշվի առնելով վերոգրյալը՝ անհրաժեշտ է Նախագծից հանել 28-31-րդ կետերով առաջարկվող իրավական կարգավորումները:
	Ընդունվել է: Նախագծում կատարվել է համապատասխան փոփոխություն:

	3. Նախագծով սահմանվող հավելվածի 52-րդ կետը (խմբագրված կարգում 50-րդ կետ) թեև խմբագրվել է, սակայն  անհրաժեշտ է հստակեցնել, որ թեստային առաջադրանքի բովանդակությանը վերաբերվող բողոքը բավարարելու դեպքում տվյալ հարցին սխալ պատասխան տված մյուս մասնակիցների թեստի արդյունքները ևս վերագնահատվում են։
	Ընդունվել է: Նախագիծը լրացվել է բողոքարկման արդյունքներից կախված մրցույթի բոլոր մասնակիցների թեստավորման արդյունքների վերանայման վերաբերյալ դրույթով (խմբագրված կարգի 51-րդ կետ):

	4. Նախագծով սահմանվող հավելվածի 57-րդ կետի (խմբագրված կարգում 56-րդ կետ) 4-րդ ենթակետի համաձայն՝ հանձնաժողովի կազմում ընդգրկվում են տվյալ պաշտոնի համար անհրաժեշտ մասնագիտական գիտելիքների մակարդակն ստուգելու կարողություններ ունեցող համապատասխան անձինք։
	Վերոգրյալի կապակցությամբ հայտնում ենք, որ Նախագծով առաջարկվող կարգավորումը խնդրահարույց է իրավական որոշակիության սահմանադրական սկզբունքի համատեքստում, քանի որ նախագծային կարգավորումներից պարզ չէ «համապատասխան  անձինք» ձևակերպման իրավական շրջանակը:
Հաշվի առնելով վերոգրյալը՝ անհրաժեշտ է Նախագծով ուրվագծել «համապատասխան անձանց» իրավական շրջանակը՝ ապահովելով նորմի որոշակիությունը, կանխատեսելիությունը և հստակությունը, որպիսի պարագայում հանձնաժողովի նախագահի թույլտվությամբ այդ անձինք կարող են մասնակցել մրցույթի հարցազրույցի փուլին։
	Ընդունվել է: Նախագծում կատարվել են համապատասխան փոփոխություններ: 

